
V. WERDINIPUN WIJI TIGANG PREKAWIS

 Mungguh werdine wiji telung prakara iku, siji rupane putih. Wiji kang rupane putih iku asal saka sarining Tirtakamandhanu, arane Pramana kang tegese; suci utawa padhang: yen ing tembung Arab diarani "Rokh rakhmani".

 Loro rupane abang. Wiji kang rupa abang iku asal saka sarining srengenge, arane "Mulad", tegese: murub utawa padhang (terang). Ing tembung Arab diarani "Rokhilapi".

Telu: rupane ireng. Wiji kang rupa ireng iku asal saka sarining Marute, arane "Murti", tegese: alus. Yen ing tembung Arab diarai "Rokhrabani".

 Mungguh wiji telung prakara iku anggone bisa dadi wiji, manawa wis campur dadi sawiji, utawa rupa sawiji. Dene manawa isih mligi wujud dhewe2, iya bakal ora kuwasa dadi wiji.

 Cethane kaya ing ngisor iki ;


	Wiji kang rupane biru-amarakata, iku pratanda wiji asli saka sarining Maruta, kawoworan sawatara wiji saka sarining Tirtakamandhanu, katambahan sawatara wiji saka sarining Srengenge. Manawa wiji mau bisa dadi, ing tembe dadine bocah, wewatakane bakal cubluk, guru aleman nanging langgeng legawane.
	Wiji kang biru enom semburat maya2, iku pratandha wiji asli saka sarining Maruta; kawoworan wiji sarining Tirtakamandhanu utawa wiji sarining Srengenge rada kaduk, Manawa wiji mau bisa dadi, ing tembe kaanane dadi bocah wewatekane bakal nrima sarta kadunungan budi welasan.
	Wiji kang ijo maya2 iku isih sarining Maruta, kawoworan wiji sarining Tirtakamandhanu sawatara; sarining Srengenge rada kaduk, iku wis kena diarani Trimurti, ananging adon-adone durung satimbang. Kang mangkono iku ing tembe menawa wiji mau bisa dadi kaanane dadine bocah bakal lantip lan darbe nanging rada budi, sedheng, apa dene kadunungan sabar atine, nanging rada amem wicarane.

